
Assalamualaikum Warahmatullahi Wabarakatuh dan Selamat Pagi

Saya mengucapkan setinggi-tinggi kesyukuran ke hadrat Allah S.W.T kerana diberi kesempatan hadir dan menyampaikan ucapan di Istiadat Konvokesyen Sulung UNISEL yang sangat bermakna kepada bukan sahaja seluruh warga UNISEL, malah kepada negara dan Kerajaan negeri Selangor sendiri.

Saya juga ingin merakamkan tahniah dan syabas kepada semua graduan yang akan menerima ijazah masing-masing. Konvokesyen Kali Pertama Universiti Industri Selangor ini akan merupakan antara rentetan sejarah gemilang UNISEL yang akan dikenang selama-lamanya.

Hari Konvokesyen merupakan hari pengiktirafan yang diadakan khas untuk meraikan mereka yang telah berjaya menamatkan pengajian dan membawa pulang segulung ijazah setelah bertungkus lumus menimba ilmu. Kejayaan meraih segulung ijazah bukanlah dicapai dengan sekelip mata tapi memerlukan pengorbanan yang sangat banyak. Bagi graduan yang telah berkeluarga, mereka harus berpisah dengan orang tersayang untuk menghadiri kuliah dan peperiksaan di kampus. Bagi graduan yang kurang berada pula, keluarga mereka perlu bergolok gadai untuk mencari wang bagi memastikan anak-anak mereka mencapai kejayaan dalam pelajaran. Oleh itu kejayaan seseorang graduan mencapai segulung ijazah merupakan kejayaan tertinggi pelbagai pihak yang telah menyumbang tenaga, pemikiran dan sumber ke arah melahirkan graduan-graduan berkualiti. Sokongan yang berterusan daripada ibu bapa yang sentiasa mendoakan kejayaan anak-anak mereka, tenaga pengajar universiti yang terdiri dari pensyarah-pensyarah yang berdedikasi, universiti yang mewujudkan platform pembelajaran bermutu mesti dihargai. Tidak terkecuali juga sumbangan pihak kerajaan yang membelanjakan dan melabur ratusan juta ringgit bagi memastikan generasi baru negara dapat menimba ilmu dan menjadi pelapis yang berwibawa bagi memacu negara pada masa akan datang. Sebagai balasan kepada semua pengorbanan itu, para graduan diseru supaya menjadi seorang yang produktif kepada diri, keluarga, agama, bangsa dan negara.

Para Hadirin Yang Dihormati,

UNISEL adalah sebuah universiti  bertaraf swasta (IPTS) ke 7 di Malaysia. UNISEL memiliki keunikan tersendiri kerana ianya adalah kepunyaan negeri yang pertama di Malaysia (First State University). Negeri Selangor telah diiktiraf sebagai sebuah Negeri Maju telah menubuhkan UNISEL untuk merancakkan lagi pembangunan industri melalui peningkatan modal insan berkualiti.  Di atas kesedaran untuk meningkatkan kemahiran pekerja industri supaya dapat bersaing dalam ekonomi global yang sangat kompetetif dan tidak ada sebuah universiti di negara ini yang memberikan tumpuan khusus kepada pengajian industri, telah mendorong kerajaan negeri menubuhkan UNISEL. Universiti ini akan menjadi pusat rujukan bagi usahawan dan akan mendukung usaha merapatkan jurang dunia akademik dengan dunia industri. UNISEL juga akan menjadi pemangkin dan pendorong kepada prestasi operasi serta produktiviti industri tanpa mengabaikan kualiti produk agar ianya berdaya saing global.

Pada peringkat awal penubuhannya, UNISEL menerima kumpulan pelajar pertamanya seramai 199 orang. Hari ini jumlah keseluruhan pelajar UNISEL mencecah tujuh ribu orang. Dan menjelang hujung tahun 2007, pelajar UNISEL dijangkakan akan melebihi sepuluh ribu orang. Perkembangan UNISEL yang sangat pantas bukan sahaja dapat dilihat dari aspek penambahan  bilangan pelajarnya sahaja tetapi juga dari pelbagai sudut yang lain. Program akademiknya yang hanya tiga buah pada awal penubuhannya telah berkembang kepada 66 buah pada tahun 2006 dan menjelang akhir tahun 2007, UNISEL akan menawarkan 100 buah program yang terdiri dari pelbagai disiplin seperti disiplin perubatan, mass media, kejuruteraan, bioteknologi, pengurusan, teknologi maklumat, pengajian reka bentuk dan sains sosial serta pengajian industri.

Perkembangan UNISEL juga dapat dilihat dari fizikal kampusnya yang disasarkan akan menjadi salah satu kampus termoden di Asia Tenggara. UNISEL  bermula dengan Kampus  Bandar di Seksyen 7 Shah Alam. Kampus Bandar ini hanya boleh menampung lima ribu orang. Kampus UNISEL  di Bistari Jaya disasarkan mampu menampung lebih dari dua puluh ribu orang pelajar. Bagi menambahkan lebih banyak aksesibiliti pelajar UNISEL di seluruh negara, UNISEL telah menjalin perkongsian pintar dengan lebih sepuluh buah Institusi Pengajian Tinggi Swasta di seluruh negara, termasuk Sabah dan Sarawak bagi menjadikan kampus IPTS tersebut sebagai kampus pembelajaran serantau UNISEL.

Bagi mempercepatkan perkembangan fizikal di sekitar kampusnya, UNISEL akan mengambil bahagian aktif dengan menyumbang kepakaran pensyarahnya dalam bidang kejuruteraan, seni bina, perancangan bandar dan arkitektur, UNISEL percaya dengan pembangunan fizikal sekitar yang semakin rancak di sekelilingnya akan memberi faedah bersama kepada seluruh warga kampusnya. UNISEL sebagai pemacu pembangunan daerah Kuala Selangor telah bersedia untuk menjadikan daerah istimewa Bistari Jaya sebagai kota ilmu di negeri Selangor.

Hadirin sekalian,

Sebagai sebuah universiti berteraskan industri, UNISEL mempelawa sektor industri dapat bersama-sana dengan program akademik di fakulti-fakultinya. Konsep rakan industri bagi setiap fakulti yang telah digubal akan dapat menjayakan usaha sinergi iaitu satu usaha untuk berkongsi sumber dan kepakaran bagi mengurangkan pembaziran sumber serta meningkatkan kerjasama. Penyertaan dan sokongan pelbagai sektor seperti sektor awam dan sektor swasta akan menjamin mutu pendidikan yang tinggi. Dalam konteks rakan industri, perkongsian sumber yang dapat dikongsi ialah tenaga pakar, pengambilan pelajar, tenaga pengajar, penasihat akademik, program R&D, penempatan amali dan jaringan kerja. UNISEL juga telah menjalin kerjasama dengan rakan strategik universiti luar negara yang terdiri dari tiga puluh buah konsortium universiti terkemuka Jepun, Universiti Cambridge, Universiti Harvard dan MIT sebagai salah satu usaha menjalin kerjasama akademik.

Bagi meningkatkan kredibilit mahasiswa agar dapat memenuhi keperluan industri, UNISEL telah mengorak langkah mempelbagaikan pendekatan pengajaran dan pembelajaran kepada pelajarnya supaya mampu menghadapi saingan global. Konsep pembelajaran yang dikenali sebagai ‘learning university’ akan disepadukan dengan proses pengajaran dan pembelajaran dalam Bahasa Inggeris dijangka akan meningkatkan mutu pendidikan dan melahirkan generasi yang dapat menghadapi fenomena globalisasi.

Dalam menghadapi isu kelemahan Bahasa Inggeris di kalangan graduan, UNISEL telah mula menggunakan bahasa perantaraan Bahasa Inggeris bagi subjek-subjek tertentu. Dan dijangka akhir 2007, semua subjek akan diajar sepenuhnya menggunakan Bahasa Inggeris sebagai bahasa pengantar.  Saya percaya ahli masyarakat yang proaktif akan menyokong usaha ini bagi melengkapkan anggotanya untuk menghadapi apa jua cabaran masa hadapan. Mereka akan segera menyedari bahawa Bahasa Inggeris adalah bahasa masa hadapan dan sesiapa yang tidak menguasai Bahasa Inggeris akan ketinggalan di belakang. Sebaliknya ahli masyarakat yang statik dan reaktif akan menolak penggunaan Bahasa Inggeris dan melobi bagi mewujudkan generasi yang hidup dalam kebimbangan, penilakan dan pertentangan terhadap sesuatu pembaharuan yang timbul dalam masyarakat.

Hadirin Sekelian,

Tema UNISEL Maju Kehadapan cukup sinonim dan tepat dengan era globalisasi hari ini. Perkembangan dalam bidang teknologi maklumat dan komunikasi yang pesat serta implikasinya kepada cara bekerja memerlukan para graduan menguasai teknologi maklumat, teknologi perhubungan dan teknologi-teknologi tinggi yang lain supaya usaha memenuhi keperluan masyarakat dan industri dapat mencapai hasil yang optimum. Para graduan juga perlu menentukan bahawa mereka tidak ketinggalan di dalam aspek penggunaan teknologi tinggi dengan menangani gejala teknofobia, iaitu perasaan tidak selesa berhadapan dengan teknologi tinggi, terutama di kalangan mereka yang akan menghadapi saingan dunia global.

Para graduan juga perlu sedar bahawa harapan ibu bapa, negara dan universiti yang amat tinggi terhadap anda. Saya ingin menasihatkan anda semua agar sentiasa berazam untuk berjaya. Bilangan graduan yang ramai membuatkan lulusan akademik bukan lagi penentu kepada kejayaan kehidupan. Pada hari ini kelulusan akademik tidak lagi merupakan satu komoditi  yang susah diperolehi dan tidak lagi dapat menjamin kejayaan dalam kerjaya. Seseorang itu dikatakan berjaya jika ia mempunyai sahsiah yang matang, mantap, rasional dan bersifat madani; mempunyai tubuh badan yang sihat; otak yang cergas dan kemahiran berfikir yang tinggi seperti lebih bersifat inovatif dan kreatif dalam menyelesaikan sesuatu masalah serta mempunyai kemahiran sosial yang tinggi di mana ia dapat beradaptasi dengan alam sekeliling dan masyarakat dengan jayanya.

Saya percaya anda sebagai graduan juga menyedari bahawa keupayaan minda juga mempunyai kaitan yang rapat dengan suasana emosi dan kesihatan fizikal tubuh badan anda. Gangguan emosi pasti akan dihadapi dengan pelbagai persoalan peribadi dan perhubungan yang kadangkala susah untuk difahami, apatah lagi untuk diatasi dengan sepenuhnya. Gangguan emosi ini bertambah berat dengan tekanan untuk mencapai kecemerlangan dalam kehidupan. Anda perlu berusaha menangani gangguan emosi ini dengan pembacaan dan perbincangan serta aplikasi ilmu yang telah anda pelajari di universiti.

Segulung ijazah sepatutnya melambangkan tahap kemahiran seseorang graduan. Namun telah ramai majikan yang merumuskan yang segulung ijazah belum cukup menunjukkan tahap kemahiran seseorang pemohon pekerjaan. Justeru itu, majikan akan menguji, kemahiran calon pekerjanya secara spesifik. Di sinilah ramai graduan-graduan kecundang ataupun gagal mendapat pekerjaan yang sesuai dengan bidang yang diambil. Saya menyeru anda agar meningkatkan azam dan mencontohi “semangat merealisasikan impian menjadi kenyataan” pemimpin-pemimpin negeri dan negara serta membina ketabahan, kesabaran dan terus mengasah kemahiran dalam pelbagai bidang sehingga meyakinkan majikan dan pelanggan. Sebagai alternatif kepada menunggu pekerjaan, saya juga ingin menyeru supaya graduan UNISEL dapat MENCIPTA pekerjaan dengan mengoptimakan kemahiran pelajaran keusahawanan yang telah dipelajari di UNISEL. Kejayaan anda mencipta pekerjaan kepada diri anda dan juga orang lain mencerminkan kualiti graduan yang sebenar. Pelbagai sumber dan sokongan yang boleh diperolehi dari pelbagai program kerajaan untuk anda mencipta pekerjaan. Mungkin sudah sampai masanya kita menukar paradigma pemikiran kita daripada makan gaji kepada bekerja sendiri.

Akhir kata, saya sekali lagi mengucapkan setinggi-tinggi tahniah kepada semua graduan yang telah berjaya dan semoga anda semua akan terus berjaya dalam kehidupan. Kepada UNISEL didoakan agar terus maju dan mencipta lebih banyak kejayaan.

Sekian Wabillahi Taufiqwahidayah Wassalammualaikum Warahmatullahi Wabarakatuh.

